
CUIREANN GNÓLACHTAÍ LEIS AN LEAS 
COITEANN

Is iad cruthú post agus soláthar earraí agus seirbhísí na buntáistí 
sochaíocha is follasaí a bhaineann le gnólachtaí. Fiú i gcás 
géarchéimeanna, soláthraíonn fiontair soláthar seasta bia agus 
earraí tomhaltais eile do shaoránaigh, chomh maith le táirgí leighis 
agus earraí criticiúla eile. I ngnólachtaí déantar teifigh a lánpháirtiú 
agus cothaítear an comhtháthú i bpobail. Cuireann gnólachtaí 
le hioncam poiblí do na córais oideachais, chúraim sláinte agus 
shóisialta agus don tslándáil inmheánach agus sheachtrach leis na 
cánacha a íocann siad. Soláthraíonn cuideachtaí teicneolaíochtaí 
agus réitigh freisin a chuidíonn leis an athrú aeráide agus fadhbanna 
comhshaoil a mhaolú.



Tá an tAontas agus na gnólachtaí ann i lár géarchéimeanna tromchúiseacha agus 
aistrithe móra fadtéarmacha faoi láthair. Tá fiontair – idir fhiontair mhóra agus 
FBManna – ag streachailt chun dul i ngleic le praghsanna arda fuinnimh, ganntanas 
saothair agus scileanna, na ceanglais iomadúla a bhaineann leis an aistriú glas agus 
leis an aistriú digiteach agus na costais agus na bacainní ginearálta atá ann roimh 
ghnó a dhéanamh. Léirítear an méid sin go soiléir sa laghdú atá ag teacht ar mhuinín 
lucht gnó faoi láthair, agus riosca ann go ndéanfar gnólachtaí an Aontais a chrapadh 
nó a athlonnú dá thoradh sin. 

Is timpeallacht eacnamaíoch agus gheopholaitiúil úrnua atá ann mar gheall ar 
ionsaí na Rúise in aghaidh na hÚcráine. Dá bharr sin, tá ar an Aontas dul i ngleic le 
praghsanna fuinnimh agus le boilsciú an‑ard ar fad, agus tá na hiarmhairtí sin le brath 
níos mó san Aontas i gcomparáid lena iomaitheoirí domhanda. Ag an am céanna, 
déantar fóirdheonú i ngeilleagair dhomhanda eile ar thionscnaimh na ngeilleagar 
sin agus tugtar tús áite dóibh. Cruthaítear riosca leis na fachtóirí sin go ndéanfar an 
tAontas a dhíthionsclú. Ní mór iomaíochas agus athléimneacht gheilleagar an Aontais 
a neartú chun dul i ngleic leis na fadhbanna sin, le fadhbanna eile atá ann faoi láthair 
agus le fadhbanna a bheidh ann amach anseo. Caithfidh an tAontas a thionchar agus 
a staid dhomhanda a neartú a mhéid a bhaineann le geilleagair eachtracha.

Ní bheidh rath ar an Aontas go gearrthéarmach ná go fadtéarmach mura 
bhfuil gnólachtaí rathúla ann, is é sin fiontair de mhéideanna éagsúla lena 
gcumhdaítear raon leathan earnálacha agus éiceachóras agus a oibríonn ar 
mhargaí difriúla agus i suíomhanna geografacha difriúla. 

Tá gnólachtaí iomaíocha, athléimneacha agus rathúla in ann leas coiteann a chruthú 
agus forbairt inbhuanaithe a ghiniúint ar leibhéal eacnamaíoch, sóisialta agus 
comhshaoil san Aontas agus ar fud an domhain, agus tá sé de chumhacht acu sin 
a dhéanamh. Tá ar an Aontas cur lena iarrachtaí, dá bhrí sin, chun timpeallacht 
chumasaithe a chruthú le haghaidh gnólachtaí ionas go mbeidh siad in ann oibriú 
agus a bheith rathúil inti. Tá sé seo chomh tábhachtach céanna do thionscal, do 
sheirbhísí agus don talmhaíocht ós rud é go bhfuil gnólachtaí éagsúla idirnasctha 
lena chéile trí shlabhraí luacha.

Luas an rud is tábhachtaí tráth a bhíonn dálaí ag athrú. Cé go ndearnadh dul chun 
cinn, ní mór don Aontas dlús suntasach a chur lena chinnteoireacht agus é ag freagairt 
ar ghéarchéimeanna. Ba cheart don Aontas na riachtanais ghearrthéarmacha agus 
cuspóirí fadtéarmacha a réiteach le huainiú cúramach agus tús áite a thabhairt do 
bhearta, cuir i gcás, san aistriú chuig geilleagar digiteach, ciorclach atá neodrach ó 
thaobh carbóin de. Ba cheart ceapadh beartas an Aontais a bheith ag brath ar an 
nuálaíocht, ar an mbarr feabhais agus ar dhaoine an‑inniúil agus an‑oilte, agus ba 
cheart díriú ar an maorlathas a bhaint agus costais a laghdú cibé áit ar féidir é sin a 
dhéanamh. 

Is aontas de luachanna comhchoiteanna atá san Aontas Eorpach agus bunaíodh é 
chun an tsíocháin a áirithiú agus a chur chun cinn. Ar cheann de bhunchlocha an 
Aontais, soláthraítear deimhneacht agus cobhsaíocht don timpeallacht ghnó leis 
an smacht reachta agus ní mór an smacht reachta a urramú i ngach uile chás. A 
bhuí leis an idirghníomhaíocht idir páirtithe éagsúla na sochaí tagann méadú ar an 
gcobhsaíocht agus an athléimneacht, agus tá an t‑idirphlé mar chuid thábhachtach 
den idirghníomhaíocht sin.

Shocraigh an tAontas sprioc dó féin chun a athléimneacht agus an ról 
atá aige sa domhan a neartú, ach gné fhíor‑riachtanach atá ar lár is 
ea an iomaíochas. I bhfianaise an laghdaithe atá ag teacht ar sciar 
an Aontais sa gheilleagar domhanda, tá sé ríthábhachtach go 
bhfeabhsaíonn sé a tháirgiúlacht agus a iomaíochas. Chuige sin, ní 
mór don Aontas clár oibre iomaíochais a ghlacadh, clár oibre lena 
gcuirfear dálaí níos fearr ar fáil le haghaidh ghnólachtaí an Aontais 
don nuálaíocht, don infheistíocht agus don trádáil, agus leas coiteann 
á chruthú ar an mbealach sin.



DÍRIGH AR NA NITHE 
RÍTHÁBHACHTACHA!
Agus a iomaíochas, athléimneacht agus tionchar domhanda á bhforbairt ag an Aontas, 
ba cheart a bheith ag brath ar an ngeilleagar margaidh oscailte agus ar shochaithe 
oscailte mar phríomhshócmhainní, agus a chuid gníomhaíochtaí a athdhíriú ar na 
dálaí ríthábhachtacha chun rathúlacht agus folláine a chruthú. Tá Grúpa na bhFostóirí 
á iarraidh mar sin ar lucht déanta beartas díriú ar iarrachtaí móra chun na cuspóirí 
bunúsacha seo a leanas a bhaint amach:

Rochtain 
iomaíoch ar 

shócmhainní  

Margaí oscailte 
agus rialacha 
cothroma acu

Rialachán agus 
cánachas atá 
fabhrach do 
ghnólachtaí

ROCHTAIN IOMAÍOCH AR SHÓCMHAINNÍ   

Tá infhaighteacht buntosca táirgeachta – faoi choinníollacha iomaíocha – ar 
cheann de na príomhghnéithe a bhaineann le timpeallacht atá fabhrach do 
ghnólachtaí. Baineann sé sin go cothrom le fuinneamh, amhábhair, lucht 
saothair, caipiteal agus sonraí.

Tá tionchar ag forbairtí geopholaitiúla ar infhaighteacht agus praghsanna fuinnimh 
agus amhábhar, agus bíonn tionchar díreach nó indíreach aige sin ar gach gnó 
san Aontas. Chuir an méadú as cuimse a tháinig ar phraghsanna fuinnimh isteach 
go mór ar thionscail Eorpacha atá dian ar fhuinneamh. Tá rochtain ar fhuinneamh 
agus amhábhair ar phraghsanna iomaíocha – in éineacht le dálaí bunúsacha gnó 
eile – ríthábhachtach chun táirgeadh tionsclaíoch agus gníomhaíochtaí gaolmhara a 
choinneáil san Aontas. Mar gheall ar na hathruithe móra sa timpeallacht oibriúcháin, 
tá géarghá le beartas tionsclaíoch cuimsitheach agus cothrom le dáta a mhúnlú 
san Aontas, agus é bunaithe ar an nuálaíocht agus an barr feabhais. Ní mór réitigh 
láithreacha agus dearcadh níos fadtéarmaí a sholáthar sa bheartas sin ionas go 
mbeidh cuideachtaí an Aontais in ann a bheith rathúil in ainneoin iomaíochas géar 
idirnáisiúnta. 

Mar gheall ar an gcur isteach ar mhargaí idirnáisiúnta agus ar shlabhraí soláthair de 
thoradh géarchéimeanna, tarraingíodh aird ar an ngá atá le spleáchais chriticiúla an 
Aontais a laghdú, go háirithe ar bhreoslaí iontaise ón Rúis agus ar mhiotail ón tSín. Mar 
sin, tá gá le hacmhainneacht thionsclaíoch agus acmhainní tionsclaíocha an Aontais 
a neartú, agus éiceachórais ghnó nua a fhorbairt. Ní mór foinsí fuinnimh agus 
slabhraí soláthair amhábhar, táirgí idirmheánacha agus comhpháirteanna 
a éagsúlú freisin. Tá an fhreagracht ar chuideachtaí na slabhraí táirgthe 
agus soláthair a atheagrú, agus is ar lucht ceaptha beartas atá sé an 
t‑atheagrú sin a éascú agus tacú leis.

Bíonn tionchar suntasach ag cuspóirí aeráide agus comhshaoil ar úsáid fuinnimh agus 
amhábhar freisin. Ní bhaineann sé le héifeachtúlacht amháin ach le leordhóthanacht 
freisin, agus méadú ag teacht ar an mbéim a chuirtear ar an leordhóthanacht sin. 

D’fhonn géarchéimeanna iomadúla a sheachaint, caithfidh an tAontas feabhas a chur 
ar bhearta ina gcuirtear gach bunchuspóir beartais fuinnimh, is iad sin, slándáil an 
tsoláthair, costais réasúnta agus praghsanna réasúnta, agus an aeráidneodracht, san 
áireamh ag an am céanna. Is amhlaidh an cás maidir le hamhábhair agus soláthar bia 
ón earnáil agraibhia. Thairis sin, tá gá le réitigh inoibrithe chun úsáid eacnamaíoch 
acmhainní nádúrtha a nascadh go héifeachtúil le cosaint na bithéagsúlachta.

Éilítear an méid seo a leanas le haghaidh rochtain iomaíoch ar fhuinneamh 
agus amhábhair

•	 táirgeadh intíre, éiceachórais agus acmhainní a neartú agus soláthraithe 
eachtracha a éagsúlú;

•	 na cuspóirí beartais éagsúla agus an rialachán a ghabhann leo a réiteach 
lena chéile.



Mar gheall ar fhorbairtí déimeagrafacha, tá ganntanas lucht saothair 
anois ar cheann de na constaicí is mó atá roimh fhás gnólachta anuas ar 
oibriúcháin a choinneáil ar bun. Seachas beartais ghníomhacha maidir leis 
an margadh saothair a chur chun feidhme chun ról a thabhairt do daoine 
neamhghníomhacha agus dífhostaithe, ba cheart an fhéidearthacht a 
bhaineann le fostaíocht na mban agus fiontraíocht na mban, chomh maith 
leis an imirce dhleathach, mar shampla, a úsáid ina hiomláine. Is iad margaí 
saothair uilechuimsitheacha, chomh maith le cruthú post agus forbairt 
scileanna, na bealaí is fearr chun forbairt shóisialta a fheabhsú freisin.

Teastaíonn an méid seo a leanas chun saothar leordhóthanach agus 
scileanna leordhóthanacha a áirithiú

•	 soghluaisteacht agus imirce lucht saothair a éascú; 

•	 córais foghlama ar feadh an tsaoil atá éifeachtach agus oirchill níos fearr 
ar riachtanais scileanna a bheidh ann amach anseo.



D’fhonn freastal ar an éileamh atá ann faoi láthair agus a bheidh ann amach anseo 
ar scileanna, ní mór an creat don fhoghlaim leanúnach ar feadh an tsaoil a fhorbairt, 
lena n‑áireofar an t‑oideachas foirmiúil rathúil le béim ar thorthaí foghlama, chomh 
maith le taithí i gcuideachtaí, gairmoiliúint éifeachtach agus córais agus cleachtais 
uas‑scilithe agus athscilithe dea‑fheidhmiúla. Ní mór aird chuí a thabhairt ar na 
scileanna a theastaíonn don aistriú digiteach agus don aistriú glas, agus ar churaclaim 
a chur in oiriúint do phoist nua agus do phoist atá ag athrú. Ní mór comhar idir an 
earnáil phoiblí agus an pobal gnó a neartú, agus róil na ngnólachtaí mar fhostóirí agus 
mar sholáthraithe oiliúna á gcur san áireamh. Éilítear lucht saothair athléimneach le 
haghaidh athruithe san obair agus i saol na hoibre freisin. Ní mór soghluaisteacht 
trasteorann oibrithe, mic léinn agus tallann a spreagadh agus a éascú laistigh den 
Aontas agus i gcomhar le tíortha nach tíortha den Aontas iad, cuir i gcás tríd an 
soláthar a mheaitseáil leis an éileamh. Caithfidh an tAontas na dálaí cearta a chruthú 
chun bheith in ann lucht saothair ardoilte a mhealladh.

Bealach eile chun táirgiúlacht a mhéadú is ea inniúlacht nuálaíochta, agus 
é fíor‑riachtanach chun gnólachtaí a fhorbairt, a athnuachan agus chun a 
n‑inoiriúnaitheacht a fheabhsú. Tá gá le hinfheistíocht phríobháideach agus phoiblí 
sa taighde agus sa nuálaíocht le haghaidh rath an Aontais sa todhchaí. Ní mór comhar 
idir gnólachtaí, ollscoileanna agus eagraíochtaí nuálaíochta a éascú mar bhealach 
tábhachtach nithiúil chun nuálaíochtaí táirgiúla a fheabhsú. 

Ós rud é gur amhábhar ríthábhachtach iad sonraí faoi láthair agus amach anseo, ní 
mór infhaighteacht, inrochtaineacht agus sreabhadh réidh sonraí a áirithiú – mar 
an gcéanna le hacmhainní fuinnimh agus ábhair. Éilítear rialachán agus rialacha 
cumasúcháin chuige sin, chomh maith le teicneolaíochtaí ardfhorbartha. Ag an am 
céanna, tá sé níos tábhachtaí ná riamh aird a thabhairt ar an gcibearshlándáil, chun na 
táirgí agus próisis atá ag éirí níos digití agus níos comhtháite a chosaint. 

Ós rud é go bhfuil sé ríthábhachtach do gach gnólacht rochtain a bheith aici ar 
mhaoiniú ar chostas réasúnta, agus i bhfianaise gur gá spleáchas criticiúil ar chinntí 
eachtracha a sheachaint, ba cheart don Aontas cur le margaí caipitil dea‑fheidhmiúla 
agus seasmhacha an Aontais agus le hearnáil baincéireachta stóinseach neamhspleách 
an Aontais. Ní mór don Aontas staonadh ó bhearta rialála a d’fhéadfadh rochtain 
ar mhaoiniú, go háirithe le haghaidh FBManna, a chur i mbaol go díreach nó go 
hindíreach. Ní mór é sin a chur san áireamh ar bhealach cuí i rialú na mbanc. Is 
amhlaidh an cás maidir le critéir a fhorbairt le haghaidh maoiniú inbhuanaithe. Thairis 
sin, ní mór rochtain ar fhoirmeacha agus cainéil éagsúla mhaoiniú an Aontais a éascú 
ionas go rachaidh maoiniú go pras chuig gnólachtaí ar an láthair. 

MARGAÍ OSCAILTE AGUS RIALACHA COTHROMA I 
BHFEIDHM IONTU

Chun bheith in ann oibriú agus fás, teastaíonn rochtain ar mhargaí ó ghnólachtaí, 
faoi dhálaí a áirithíonn cothrom iomaíochta san Aontas agus go hidirnáisiúnta. 
Baineann sé seo le gach cineál gnólachta, gan beann ar a méid, earnáil, cineál 
custaiméirí, suíomh geografach ná staid i slabhraí luacha ná sna héiceachórais 
ghnó. 

Tá an Margadh Aonair fós mar bhunús ríthábhachtach le timpeallacht ghnó an 
Aontais faoi ‘ghnáthdhálaí’ agus in aimsir géarchéime araon. Agus é ag cur leis na 
buntáistí agus an dul chun cinn a rinneadh le 30 bliain anuas, ní mór don Aontas 
Margadh Aonair dea‑fheidhmiúil a áirithiú go leanúnach agus go láidir, agus na saoirsí 
a ghabhann leis a chothú. Chuige sin, ní mór bacainní margaidh a shainaithint agus a 
bhaint go córasach, agus ní mór cosc a chur ar bhacainní nua a chruthú. Leis sin, iarrtar 
ar na Ballstáit na rialacha comhchoiteanna a chur i bhfeidhm agus a fhorfheidhmiú go 
docht, agus staonadh ón rórialáil ar leibhéal náisiúnta nó athruithe comhfhreagracha, 
agus ó rialacháin náisiúnta nua a thabhairt isteach a thagann salach ar rialacha an 
Aontais, sa chás is measa. Caithfidh an Coimisiún Eorpach gníomhú mar mhaoirseoir 
sa chomhthéacs sin, agus comhchuibhiú ceart ar leibhéal an Aontais a fheabhsú 
ag an am céanna, ionas go gcuideofar le hilroinnt na margaí agus cailliúint na 
mbarainneachtaí scála a sheachaint. 



Éilítear an méid seo a leanas chun an Margadh Aonair a chothú 

•	 rialacha comhchoiteanna a chur chun feidhme agus a fhorfheidhmiú ina 
n‑iomláine; 

•	 athruithe náisiúnta agus rialacháin nua a thagann salach ar na rialacha 
comhchoiteanna a sheachaint.

Tá ról lárnach ag rialacha iomaíochta chun cothrom iomaíochta a chruthú le 
haghaidh cuideachtaí freisin. Cé gurb í an iomaíocht atá ar cheann feadhna forbartha 
gnó agus eacnamaíche, cuirtear níos mó roghanna agus praghsanna níos ísle ar 
fáil do thomhaltóirí freisin mar gheall uirthi. Ar an iomlán, ba cheart don Aontas a 
iomaíochas, a athléimneacht agus a thionchar domhanda a fheabhsú ar bhealach atá 
ag brath ar iomaíochas, nuálaíocht agus barr feabhais fónta, seachas a bheith ag brath 
ar fháinne fí d’fhóirdheontais agus bacainní trádála.

Anuas ar rialacha éifeachtacha maidir leis an margadh agus iomaíochas, tá gá le 
bonneagar leordhóthanach le haghaidh fheidhmiú an Mhargaidh Aonair. Chuige 
sin, teastaíonn infheistíocht in iompar, fuinneamh agus líonraí sonraí a sheasfaidh an 
aimsir, agus béim áirithe ar an mbonneagar criticiúil atá ríthábhachtach d’ullmhacht 
éigeandála a sholáthar. 

Meabhrúchán a bhí sna srianta agus sna bacainní ar iompar agus ar shoghluaisteacht 
le linn na paindéime ar an ról fíor‑riachtanach atá ag saorghluaisteacht earraí agus 
daoine agus an gá leis an Margadh Aonair a choinneáil ag feidhmiú i ngach uile 
chás. Spreagadh a bhí sa phaindéim freisin Aontas Sláinte a fhorbairt, agus tugadh 
meabhrúchán dúinn leis an ngéarchéim fuinnimh ar an tábhacht a bhaineann le 
hAontas Fuinnimh agus gach gné a bhaineann leis, lena n‑áirítear córais praghsála 
fuinnimh atá éifeachtach. Aontas na Margaí Caipitil atá éifeachtach agus iomaíoch, 
agus é dírithe ar an téarnamh eacnamaíoch agus an t‑aistriú digiteach agus an 
t‑aistriú glas a mhaoiniú, tá aontas mar sin níos tábhachtaí anois ná riamh. Tá ról ag 
an Margadh Aonair le haghaidh sonraí agus spásanna coiteanna sonraí freisin, agus 
méadú ag teacht ar an ról sin ós rud é go bhfuil sonraí dlúthnasctha leis na margaí 
caipitil, earraí agus seirbhísí agus leis na córais fuinnimh agus iompair.



Agus iad mar leathnú ar an Margadh Aonair, tá margaí idirnáisiúnta agus trádáil 
eachtrach oscailte agus riailbhunaithe mar bhunús eile le geilleagar an Aontais. Chun 
cuidiú le gnólachtaí tairbhiú de na deiseanna a bhaineann leis an margadh domhanda, 
ní mór don Aontas troid go gníomhach in aghaidh na caomhnaitheachta agus feabhas 
a chur ar chomhaontuithe déthaobhacha trádála agus infheistíochta bunaithe ar an 
gcómhalartacht. Caithfidh an tAontas spleáchais chriticiúla ar thíortha a bhfuil riosca 
polaitiúil ag baint leo a sheachaint, agus comhar agus trádáil a neartú le páirtithe 
idirnáisiúnta atá ar aon intinn leis, lena n‑áirítear trí dhlúthnaisc thrasatlantacha.

Tá gá le dul chun cinn pras maidir le comhaontuithe trádála atá tugtha chun críche 
(e.g. Mercosur, an Comhaontú Cuimsitheach Eacnamaíoch agus Trádála) a dhaingniú 
agus a chur chun feidhme agus maidir le deireadh a chur le hidirghabhálacha 
leanúnacha. Ba cheart leas iomlán a bhaint, freisin, as na comhaontuithe trádála 
atá ann cheana féin, agus aird shonrach a thabhairt ar riachtanais idirnáisiúnaithe 
FBManna. Thairis sin, tá gá le hiarracht nua chun comhaontú trádála a dhéanamh leis 
na Stáit Aontaithe, chomh maith leis an bhfadhb a bhaineann leis an nGníomh um 
Laghdú Boilscithe a réiteach. Tá ról suntasach ag an trádáil agus ag comhpháirtíochtaí 
idirnáisiúnta maidir leis an athrú aeráide a mhaolú. Trí onnmhairiú réiteach aeráide ag 
cuideachtaí a éascú, féadfaidh an tAontas cur le hiarrachtaí chun an t‑athrú aeráide a 
mhaolú ar bhealach i bhfad níos éifeachtúla i gcomparáid leis an Aontas a bheith ag 
gníomhú go hinmheánach amháin.

Soláthraítear deiseanna le méadú an Aontais chun cur leis an gcobhsaíocht, staid 
gheopholaitiúil an Aontais a neartú, agus an Margadh Aonair a leathnú. Baineann sé 
seo leis na Balcáin Thiar, agus le tíortha Chomhpháirtíocht an Oirthir a rinne iarratas le 
déanaí dul isteach san Aontas (an Úcráin, an Mholdóiv, an tSeoirsia), ar choinníoll go 
gcomhlíonann siad na critéir is gá le haghaidh ballraíocht san Aontas.

Teastaíonn an méid a leanas chun an leas is fearr is féidir a bhaint as an trádáil 
eachtrach

•	 spleáchais chriticiúla ar thíortha a bhfuil riosca polaitiúil ag baint leo a 
sheachaint;

•	 comhar agus comhaontuithe déthaobhacha a fheabhsú le comhpháirtithe 
atá ar aon intinn leo.

RIALACHÁN AGUS CÁNACHAS ATÁ FABHRACH DO 
GHNÓLACHTAÍ

Teastaíonn creat beartais ó ghnólachtaí ina gcothaítear an fhiontraíocht agus 
faoina spreagtar fiontair chun nuálaíocht, infheistíocht agus trádáil a dhéanamh. 
Baineann an ceanglas sin go cothrom le rialú, cánachas agus leithdháileadh an 
chistithe phoiblí.

Ba cheart gach cineál ceaptha beartais agus dlí san Aontas a bheith faoi threoir 
na bprionsabal maidir le rialáil níos fearr, lena n‑áirítear an prionsabal ‘ceann 
amháin isteach, ceann amháin amach’ a chur chun feidhme i gceart, ualaí riaracháin 
iomarcacha a bhaint agus prionsabal na comhréireachta a chomhlíonadh. Anuas air 
sin, is gá an t‑ualach costais foriomlán a chuirtear ar ghnólachtaí de thoradh rialacháin 
agus cánachais a íoslaghdú agus staonadh ó aon mhéadú ar na costais sin, fad a bhfuil 
an cás ardbhoilscithe fós ann. 

Ní mór gach tionscnamh beartais agus reachtach a bhunú ar fhigiúirí agus fíricí a 
bhfuil bunús cuí leo, agus ar mheasúnú tionchair ceart lena gcumhdófar gach céim 
den reachtóireacht. Ní mór aird shonrach a thabhairt ar na héifeachtaí iolraitheora 
a eascraíonn as slabhraí luacha. Ní mór aird chuí a thabhairt ar MFBManna agus is 
é is aidhm dó sin an fhiontraíocht agus an acmhainneacht chun fás agus síneadh a 
chumasú agus a chothú, gan iad a shrianadh. I bhfianaise an ghá fhollasaigh atá le 
hiomaíochas ghnólachtaí an Aontais a fheabhsú, ní mór seiceáil ar iomaíochas a 
bheith leabaithe i bpróisis chinnteoireachta an Aontais. 

Is éard atá i seiceáil cheart ar iomaíochas

•	 measúnú cuimsitheach ar thionchair an iomaíochais; agus

•	 na tionchair iomaíochais sin a chur san áireamh mar is ceart agus 
cinneadh á dhéanamh faoi thionscnaimh nua.

Cé go bhfuil gá le rialacha agus caighdeáin chomhchuibhithe chun trádáil táirgí 
a éascú, ní mór réitigh náisiúnta a urramú le haghaidh saincheisteanna atá faoi 
inniúlacht na mBallstát. Ba cheart athbhreithniú a dhéanamh ar úsáid gníomhartha 
tarmligthe agus an úsáid sin a spriocdhíriú, ós rud é go dtugtar neamhchinnteacht 
agus dothuarthacht isteach sa timpeallacht ghnó agus go mbíonn laigí sna 
comhairliúcháin le páirtithe leasmhara agus i dtrédhearcacht an phróisis mar thoradh 
ar an gcineál sin rialacháin.

Caithfidh nósanna imeachta ceada a bheith níos tapa le haghaidh infheistíochtaí 
agus gníomhaíochtaí gnó eile, lena n‑áirítear foireann a earcú ó thíortha nach tíortha 
den Aontas iad agus ní mór é a bheith níos éasca cead a fháil. Ní mór deimhneacht 
dhlíthiúil le haghaidh gnólachtaí a sholáthar sa chreat beartais agus rialála foriomlán 
agus ní mór comhsheasmhacht ceanglas a áirithiú leis. Is réamhriachtanais iad sin 
uile le haghaidh infheistíochtaí príobháideacha, infheistíochtaí a bhfuil géarghá leo 
chun freastal ar riachtanais shochaíocha ghearrthéarmacha agus fhadtéarmacha. Is 
é timpeallacht a spreagann an infheistíocht phríobháideach an bealach is éifeachtúla 
chun an gá atá le caiteachas agus fiachas poiblí a laghdú. Tacaíonn infheistíocht phoiblí 
le hinfheistíocht phríobháideach agus baintear an leas is fearr as an infheistíocht 
phríobháideach le hinfheistíocht phoiblí. Tá géarghá leis an infheistíocht phoiblí chun 
dul i ngleic le fadhbanna eisceachtúla arb ann dóibh de dheasca na ngéarchéimeanna. 

Ba cheart inbhuanaitheacht eacnamaíoch mheántéarmach agus fhadtéarmach agus 
smacht fioscach a áirithiú le forbairt chreat fioscach an Aontais. Níor cheart méadú 
ar chánachas, caiteachas poiblí neamhéifeachtach ná fiachas le haghaidh glúnta 
amach anseo a bheith de thoradh aon leasú. Chun inbhuanaitheacht eacnamaíoch a 
fheabhsú, caithfidh an córas cánach infheistíocht agus fiontraíocht a spreagadh agus 
daoine a spreagadh chun dul i mbun gnó agus oibre. Thairis sin, caithfidh leibhéil 
chánach san Aontas a bheith iomaíoch go domhanda. 

Teastaíonn an méid a leanas chun inbhuanaitheacht eacnamaíoch a 
bhaint amach

•	 timpeallacht atá fabhrach don infheistíocht phríobháideach agus 
airgeadas poiblí fónta;

•	 córas cánach a spreagann daoine chun dul i mbun gnó agus oibre.



Pléitear sa doiciméad seo na cuspóirí idir ghearrthéarmacha agus mheántéarmacha atá ag 
Grúpa na bhFostóirí in CESE le haghaidh lucht ceaptha beartas chun feabhas a chur ar an 
timpeallacht ghnó, agus dá bhrí sin feabhas a chur ar iomaíochas an Aontais agus ar dhálaí 
chun rathúnas a chruthú i gcomhair saoránach.

Coiste Eacnamaíoch agus
Sóisialta na hEorpa

Grúpa na bhFostóirí

Tugann Grúpa na bhFostóirí in CESE le chéile fiontraithe agus ionadaithe ó 
chomhlachais fiontraithe a oibríonn i réimse leathan earnálacha gnó, idir earnáil na 
tionsclaíochta agus earnáil an mhiondíola agus idir talmhaíocht agus seirbhísí.  Dá 
bhrí sin, tá ionadaíocht ag na fiontair uile idir MFBManna agus gnólachtaí móra. Tá ár 
gcomhaltaí gníomhach i saol an ghnó agus cuireann siad fírinní laethúla na hearnála 
gnó i ngach Ballstát den Aontas in iúl ar an leibhéal Eorpach. Tá siad tiomanta i ndáiríre 
do leas a bhaint as an taithí a fuarthas chun an fiontar Eorpach a chur chun cinn. Ar 
an iomlán, déanaimid ionadaíocht ar bhreis agus 20 milliún gnólacht ar an leibhéal 
Eorpach. Táimid mar chuid de Choiste Eacnamaíoch agus Sóisialta na hEorpa agus, dá 
bhrí sin, tá ról comhairleach foirmiúil againn san Aontas. 

